
ARHOLIAD AELODAETH SYLFAENOL
14 Rhagfyr 2013

PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addaswyd o gylchgrawn Y Wawr

Darn 2 – addaswyd o Barn, Medi 2013
Rhaid dilyn unrhyw gyfarwyddiadau sydd ar y papur
Carai'r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 SYLFAENOL – CYFIEITHU O’R GYMRAEG I’R SAESNEG
Darn 1

Llau Pen

Mae dim ond crybwyll y geiriau llau pen yn ddigon i godi’r ysfa i grafu.  Mae atgof clir gen i o’r ‘nyrs nits’ yn ymweld â’r ysgol ac yn codi braw arnom ni’r plant, gan ein bod ni’n gwybod y byddai’n tyrchu’n drylwyr â’i chrib mân ac yn tynnu dagrau i’n llygaid. 

Mae’n gysur gwybod nad oes unrhyw gysylltiad rhwng glendid y gwallt a llau pen, ond mae ceisio cael gwared ar y creaduriaid bach annifyr yn gallu bod yn gur pen!  Dim ond maint hadau sesami ydy’r llau ond maen nhw’n glynu’n dynn wrth y gwallt, ac yn aros yn agos at groen y pen er mwyn cael maeth.  Mae’r llau yn dodwy wyau sy’n deor ar ôl 7-10 diwrnod, felly os na cheir triniaeth, mae’r cylch yn parhau a’r llau yn lluosogi. 

Gall llau pen effeithio ar unrhyw un, ond mae’r cyflwr yn gyffredin ymhlith plant, ac os bydd cyswllt agos iawn, gall y llau gael eu trosglwyddo o ben i ben.  Yn groes i’r goel gyffredin, ni all llau neidio na hedfan, ond fe allant gerdded o un pen i un arall. 

Fydd gan rai pobl sydd â llau pen ddim ysfa i grafu o gwbl, neu gall y crafu ddechrau ar ôl rhyw dri mis.  Mae gafael y llau mor dynn fel bod brwsio neu olchi gwallt yn y dull arferol yn debygol o fod yn aneffeithiol, ond mae amrywiol driniaethau ar gael – holwch yn y fferyllfa i gael rhagor o wybodaeth. 

PAPUR 2 SYLFAENOL – CYFIEITHU O’R GYMRAEG I’R SAESNEG
Darn 2
Isetholiad Ynys Môn

Feddyliais i erioed y byddai’r Arglwydd Dafydd Elis-Thomas yn cael ei gludo ar gefn trelar drwy Langefni fel rhan o garnifal y dref.  Dyna’r arwydd cyntaf fod ymgyrch isetholiad Môn yn mynd i fod yn bur wahanol i etholiadau arferol y Cynulliad Cenedlaethol.  Ac felly y bu.

Daeth ymgyrch Plaid Cymru yn ei chrynswth i ymdebygu fwyfwy i garnifal, gymaint oedd yr ymdeimlad o hwyl ac asbri ymhlith cefnogwyr Rhun ap Iorwerth.  Mae’n wir bod newyddiadurwyr a sylwebyddion yn or-hoff o ddefnyddio ansoddeiriau gorchestol megis ‘hanesyddol’, ‘ysgubol’ neu ‘syfrdanol’, ond yn ddiamau mae’r hyn a ddaeth i fwcl am un o’r gloch y bore ar Awst yr ail 2013 yn y ganolfan gyfrif yn Llangefni yn llawn haeddu pob un o’r ansoddeiriau uchod.

Prin fod angen cyfrif pleidleisiau Plaid Cymru: byddai wedi bod yn haws eu pwyso nhw.

Roedd y patrwm pleidleisio, wrth reswm, yn amrywio o ward i ward.  Mewn un ward yng Nghaergybi, er enghraifft, dim ond 22.79% fu’n bwrw eu pleidlais, ond yn un o wardiau Llangefni aeth bron 50% o’r etholwyr ar ymweliad â’r orsaf bleidleisio. 

Mae patrwm pleidleisio’r isetholiad yn ddiddorol ac yn arwyddocaol.  Roedd y gwynt yn hwyliau Plaid Cymru yn dilyn eu llwyddiant yn etholiadau’r Cyngor Sir.  Creodd hynny fomentwm ac fe fanteisiodd y Blaid i’r eithaf arno, fel bod Llafur wedi colli mwy o dir yn yr isetholiad yn eu cadarnle ar Ynys Cybi nag y gwnaethon nhw gwta dri mis ynghynt.  Mae hynny’n rhybudd clir cyn etholiadau Senedd Ewrop.

